
 * * *
«Кард» кхьенач вахт амаз 

Амукьна вун кьам чухваз. 

Вунни я чаз жуванди, 

Вал вил ала журналдин. 

Гьат вахтунда суракьда, 

Лувар квай «Кард» агакьда,

Къуват жеда ви руьгьдин,

Хва жеда вун тарифдин.



Кардик ква кьуьд, рекьер кутаз живедин, 
Лацу дагълар кук1ушар я къеледин.
Маргъал к1ват1из къив гузавай саврухри
Аяларни ухшар хьанва алухриз.

Кардик кутаз конькиярни алерар,
КIуртар алаз, шадвал аваз вилера,
Аяз–ханум, аяз–буба расзава,
Гъилерикай живед пилте кIвахьзава.

Пенжердава дидеярни бубаяр,
Жанавурдал хъуьрез алай убаяр.
Гьейранвализ сикIрен яргъи тумунал,
Магъарада авай севрен капунал.

Пилтеярни, цавай къвезвай гъетер хьиз,
Аватзава, алчуд хьанвай симер хьиз.
Къаткизава нур чукIуриз уьтери,
Гимишар хьиз цал эцигиз хъуьтIерин.

МуркIарини муьгъ кутунва вацIарлай,
Живедавай чил лацу я цаварлай.
ГъвечIибурун бахтлу рикIел гъам алач,
Вири шад я, чилел лацу гам ала.

Галтад жезва елкадаллай сирсилар,
Чи  балайрин артухариз гуьгьуьлар.
Таран пуна савкьватарни кими туш,
Абур гьеле хъуьтIуь гъанвай вири туш.

Вилик кума гьам кьуьлер, гьам манияр,
Бес кьадар я цIийи йисан майилар.
Гьич са касни амукьдач рикI дарихдиз,
Рази я чун алай хъуьтIуьн къилихдал.

2018-йисуз чи чIехи зари Етим 
Эмин дидедиз хьайидалай инихъ 
150 йис тамам жезва. Адакай сифте 
малуматар аялриз хуьрерин ва 
шегьеррин бахчайра чир жезва. 
Месела, и жигьетдай Гъепцегьрин 
бахча чешне яз къалуриз жеда. 
Адан зеведиш Фарина Исмаиловади 
вичи кIватIнавай ва теждрибада 
менфят къачузвай лезги халкьдин 
махар ва манияр, зарийри (Е.Эмина, 
С.Сулеймана, Х.Тагьира, А. Саидо-
ва, И.Къадимова, Х.Хаметовади, 
М.Алиди, Абд.Исмаилова) тIебиат-
дикай, гьайванрикай, адетри-
кай кхьенвай куьруь эсерар 
Педагогикадин институтдиз вах-
гана, мили бахчаяр патал акъатай 
ктабдик кутуна.

КIвенкIвечи бахчайрин теж-
рибадикай менфят къачуна, Етим 
Эминаз талукь са тарсмашгъулат 
фикирдиз гъин:

Тербиячиди вичин дестедин 
столдал ва кIекрен шикилар эцигда, 
аялар кIватIда ва абуруз лугьуда:

– Къе, чан балаяр, чаз Эмин буба 
ва адан кIек мугьман хьанва…

Аялар, чпин рахунар акъвазарна, 
тажуб хьана, гагь чIулав чуру квай 
къужадиз, гагь яру жагъани къацу 
тум квай кIекрез килигда.

– И буба, балаяр са гзаф, гзаф йисар 
идалай вилик яшамиш хьайи зурба 
инсан, шиирар кхьидай зари Етим 
Эмин я, адан шиирар инсанри кIватI 
хъувуна, ихьтин ктабар акъуднава, 
– шаирдин «Дуьнья гьей!» ва я масса 

ктаб къалурда. – Эмин бубадиз аялар 
гзаф кIандай. Адаз кьве руш авай: 
Къисханум ва Муслимат. Бубади 
чIехи рушаз чуьнгуьр ягъиз чирнай, 
гъвечIи рушаз «Бубадин кIус» лугьуз 
эвердай. Ам гьаятдал къуншийрин 
аялрихъ галаз туп-лаш къугъвадай, 
абурни галаз тамуз некьияр кIватIиз 
фидай… Заридиз тIебиат, къушар, 
гьайванар гзаф кIандай…

– И кIекре инал вучзавайда я? – 
хабар кьун мумкин я са аялди. Ихьтин 
суал тахьайтIа, ам тербиячиди вичи 
эцигда ва жаваб гуда:

– И кIекре пакамахъ фад уь-уьяр 
ягъзавай ва начагъзавай Эмин 
буба ахварай авудзавай… Квез куь 
бадейри, бубайри лагьана жеди, 
чи халкьдихъ ихьтин чIалахъ хьун 
ава: кIекре гьарагъайла, мугьман 
къведа, лугьуда…

– Я, я! – тестикьарда аялри.
– Керекулди гьарагъайлани, – 

рикIел хкида сада.
– Дуьз, аферин, – гьахьтин 

чIалахъ хьунни ава: керекулди 
варцелай гьарагъайла, кIвализ 
мугьман къведа, лугьуда лезгийри. 
Гьавиляй гьарагъай керекулдиз 
ихьтин жаваб гузва: – Мугьман чаз, 
са киле мух ваз! – «киле» ва «мух» 
гафарин гъавурда твада.

Аялри шадвилерда.
Тербиячиди кап яна, десте 

секинарна, лугьуда:
– Етим Эмина вичин ахвар хазвай 

кIекриз икI лугьузва, – ктабдай 
шиир кIелда:

Вуж жеда зи азиз мугьман,
На гьарайиз икьван, эй кIек?
Ваз къурбанд хьуй зи ширин чан,
Тахт гвачни вав кьакьан, эй кIек!

«Тахт гафунин гъавурда твада.

Шиир кIелун давамарда:

Ви ажайиб сес акъатна –
Зун ахварай фад аватна.
Дуьньядлай ви ван алатна,
Тазвач на зун пашман, эй кIек.

ЦIийи  ва четин гафарин (ажайиб, 
дуьнья, пашман) гъавурда твада.

Шиир кIелун куьтягьда:
Етим Эмин рахазава,
Кьве вил рекьел алазава…
За вавай мад жузазава:
Вуж я азиз мугьман, эй кIек?!

Четин цIарцIин («Кьве вил рекьел 
алазава») гъавурда твада.

Бахчадин чIехи дестейра тербия 
къачузвай аялриз Етим Эминан 
«Къах тIуьр кац», «Тумакь яц» ва 
маса шиирарни кIелиз жеда.

Куь тарс-машгъулат, гьуьрметлу 
тербиячи, мадни итижди хьурай!               

		  * * *
Сифте гьарфар, сифте кваквар…
Тарифзава хзанди,
Аквазва вун цуьк хьиз марвар,
Зи багьади, масанди.

Дуьшуьз жеда ваз и чилел
Туькьуьл тарсар гудайбур,
«Къардаш» лугьуз, вугай гъилел
ЦIукI эцигна кудайбур.

Шегьреярни майданарни
Кьадай чIулав кьуватар,
Гуз тадач гьич игьсанарни,
Теклифдайбур гъурбатар.

Къурабадин вири девлет
Чантадавай кIусар я.
Ви сифтени ви гележег
Куьре, Дербент, Къусар я.

Къурабадиз, чир хьухь, хтул,
Ватан жедач, къул жедач,
Жедач адахъ бубадин сур,
Вич экъисай кIул жеда.

Чаз гамунин гишир туна
Хъфена чи дидеяр.
Сифте кутур жигъир туна
Къалурдай чи бинеяр.

ТIварни туна залан нагъвни
Фейи чпин хъуькъвелай,
ЧIимел юкъуз экуь рагъни
Тефий лугьуз рикIелай.

ЦицIиб хьиз я вун, зи шараг
ЭкъечIнавай какадай.
АлакьдатIа валай яраб
Кьил акъудиз пакадай?..

Хъвазва вуна чи вацIун яд,
КIир–кIир ийиз хъуьреда.
Самур вацIун сад я чаз дад
Къубадани Куьреда.

ЧIехи хьана, ваз гамунин
Гишир кIелиз чир жеда,
Ви манидин гьар гьарфуна
Хайи чилин сир жедап.

А чили вун хуьда, бала,
Къужахди хьиз дидедин.
КIвачи чил кьаз фида бала,
Гъам я метлеб эбеди,
Дидедин!

***
Вун ви чилин иеси я,
Къекъвераг туш
КIусар кIватIдай чанта гвай.
Чил хуьн бубайрин веси я,
Къаст тайиндай
Вахт атанва ранда гвай.
Вилик фенва девиррин кам.
АлукI чекме,
Акъуд кIвачер шаламдай.
Дагъдин вацI я уьмуьр, туш кIам
Къе секин я,
Кьамир а кар уламдай.
ЦIузни вацIуз чидач инсаф,
Хъуьреда вахт
Ихтибариз хьайидал.
Артух жезва несилрин сан,
На ви буржар
Тамир жува хайидаз.
Кьилин буржи руфун далу
Яз кьур касдин
ТIвай амукьда небгет яз,
Сифте чилиз ягьа пару,
Амай гафар-чIалар
ГьакIан хкет я.
Айиб кар туш чешне къачун
Къуншидилай
Тежрибадиз вине тир.
Регьят кар я тегьне къачун
Къуншидилай 
Тежрибадиз вине тир.
Регьят кар я тегьне къачун
Четин кар я
Жуван чил хуьн бине тир.
Вафасузвал хкянатIа
Къабулдач вун
Хуьруьни гьич белед хьиз
Вафалувал хкянатIа
Хуьх жуван чил
Жуван хайи велед хьиз.

Зи рикIеллама, сифте яз зун 
тарцихъ галаз зи цIукьуд йис тирла 
рахана. Зи бадедин хьиз, тарцин 
яшарни пудкъад йисалай алатнавай. 
Тар ичинди, тIварни адан Хазарула 
тир.

Виликра бадеди гьар хъуьтIуьз 
Хазаруладин ичер ТIифлисдиз 
гъидай. Ам пакаман сад лагьай 
поездда аваз шегьердиз къведай ва 
вокзалдилай, чинив яр къекъифна, 
цуькверин кIунчI хьиз, хуьруьн 
верцIи ниэр галаз, чи кIвализ 
къведай. Зун ада къужахламишдай 
ва кIевиз хурув агуддай, ахпа зи 
месик къайи, гъуд кьван авай, са 
акьван виле кьан тийидай хьтин ич 
вегьидай ва лугьудай:

– Яхъ кван, чан бала, им чи 
гьаятдавай Хазаруладин савкьат 
я. Ам михьиз биришри кьуна агаж 
хьанватIани, адан ичинилай ширин 
нямет авач. Неъ, чан зи къизил, 
къуй ви вири дердер–къамар захъ 
галаз суруз хъфий…

Ичер рикIивайни тIеамлубур тир.
Дяве къарагъай чIавуз зун 

хуьруьз бадедин патав хъфенай ва 
ина зун Хазаруладихъ галаз таниш 
хьанай. Ам чехир хуьзвай чилин 
кIвалин – маранидин кьилелай 
хкаж хьанвай, – атир чукIуриз, 
инлай-анлай куквари тIуьнваз 
ва кьуру хьанваз, амма гьеле 
такабурлуди, иерди, къуватлуди яз 
амаз, гегьеншдиз вичин хилер кьуд 
патахъ ахъайнаваз. Адан хилерикай 

гъвечIи ва чIехи кавчаяр, гьешер 
ва гичинар куьрсарнавай, амма, 
гьайиф хьи, заз чир хьайивал, чи 
Хазарулади цуьк хъийизмачир ва 
емишар гъизмачир.

Садра яхцIурни кьвед лагьай 
йисан фад алукьай гатфариз бадеди 
зун экв ахъа жез-тежез ахварай 
авудна. Адан гъиле, уьлгуьч хьиз, 
хци, нур гузвай нажах авай.

– Вахъ вуч хьанва, я баде, – 
кьасухдай шел-хвалдай амаларна 
за, – ваз зун рекьиз кIанзавани?

Зун яргъандик чуьнуьх хьана.
– Гьун кван садра, кIамашвилер 

мийир, ламран хва! – рикIивай 
гьарайна бадеди. – Вун яб кьуна 
чарпайдилай ял тавунмаз къарагъ! 
Къарагъна, кьилевай са кар-кеспи 
ая…

– Икьван фад ваз вуч кIвалахар 
авайди я?! – хъел атанвай заз. – Ви 
рикIик вуч ква?

– Къуй итимдин гъил вуч ятIа чир 
хьурай, тахьайтIа адаз зун са квяйни 
аквазвач, – атIугъна, мурмурзавай 
бадеди.

– Вун никай рахазва, я баде?
– Эгь, хаму шаркIунтI! На ви 

зарафатар закай мийир, ван 
къвезвани ваз?

– Къарагъзава зун, баде чан, 
къарагъзава. Анжах ихтилат никай 
физвайди ятIа, зун гъавурда тур, – 
жаваб гана за ва парталар алукIиз 
эгечIна.

– Никай, никай – Хазаруладикай! 

Я ягь, я намус амач а кубутдихъ. 
Ихьтин хаинвал низ ван хьайиди 
я, вични ихьтин каш гьатнавай 
береда?!

– А-ан…вун тарцикай я ман 
рахазвайди? – Мягьтел хьайивиляй 
зи мез заз са гужа-гуж табий жезвай.

– Тарцикай я, тарцикай!
– Ичин тарцикай?! – Зун гьеле 

жуван япарихъ агъазвачир.
– Ичер тегъизвайдакай ичин тар 

жедани?
– Де хъсан я, ваз завай вуч 

кIанзава? АтIана кIанзавани?
– ИкI садлагьана атIун куьз я 

кьван. Сифтедай а кIамашдик са 
мискьал кьванни аматIа тIимил 
кьван кичIерар кутан, кичIе 
тахьайтIа, атIана тада. Адахъ галаз 
къугъунар авун куьз я?

Хазаруладиз гьикI кичIерар 
гудатIа, бадеди  зун гъавурда туна, 
нажах зи кьиливай эцигна, ам 
ракIарихъди фена.

– Ада зазяб гуда лагьана 
фикирзавани вуна? – пIузаррикай 
хъуьрена зун.

– Эгер адахъ акьулдин са мискьал 
кьванни аматIа, - лагьана бадеди, - 
яб гуда.

– Бес вун гьиниз я? – жузунна за.
– Ваъ, куьн кьвед кьилди рахана 

кIанда. Вунни Хазарула, – хълагьна 
бадеди ракIарай ва зи вилерикай 
хкатна.

Зун къарагъна. Къуьнел нажахни 
алаз чехирдин кIвалел – маранидал 
хкаж хьана ва чин чиниз ягъна зун 
Хазаруладин къаншарда акъвазна. 
Мижедив ацIанвай адан тIурар гьа 
гила-мад хъиткъин жез гьазур тир. 
«Яраб, – фикирна за, – рикIивайни 
тарциз инсандин ван къвезва жал?» 
Зи сивикай хъвер фена.

Ахпа за нажах чуькьвена, вири 
къуваталди тарцин тандал хкажна 
кьуна. Сад!

– Ягъдани, ягъдачни? – ван 
жедайвал хабар кьуна за. – АтIудани, 
атIудачни?..

Эхирни яргъалда фикирар 
авурдалай гуьгъуьниз за гъил 
элягъна ва акI кIевиз рахаз эгечIна 
хьи, зи ван неинки са Хазаруладиз, 
гьакIни чехир аваз чилик квай 
кIвевридин – еке гетIедин сивел 
эцигнавай къванцизни атана.

– Квахьна фий, – лагьана за – 
са йисуз акъваз хъийида. Эгер гьа 
чIавузни емишар тагъайтIа, ахпа за 
идаз ийидайди ийида. Дувулрилай 
атIана гадарна!

Куьрелди, бадеди ая лагьай кар 
за галай-галайвал кьилиз акъудна. 
Хазарулади вуч авуна? Ам са карни 
тахьанвайди хьиз, са къайгъуни 
авачиз акъвазнавай, ада зи гафар 
япалай авунвай, анжах вири 
чандалди ада экъечIзавай ракъинин 
нурара вичиз чим акъудиз кIанз 
хилер цавухъ чIугвазвай.

Зун мад хъуьрез гьазур тир, гила 
бадедал ваъ, анжах жувал. Тарцин 
кIаник гадарнавай кIанчIуна 
гьалчна нажах акIурна, зун элкъвена 
кIвализ хтана.

– Гьун, гьикI хьана? – хабар кьуна 
бадеди.

– «ГьикI хьана»… Ажалдин фул 
ядайвал кичIерар гана. Аквазвачни 
ам зурзазвайвал? Язух! – жаваб 
гана за, баде Хазаруладиз килигуниз 
мажбур авуналди.

Инал зун ван ацалтна хъуьрена 
– Хазарула рикIивайни вири 
чандалди зурзазвай!..

Рагъ экъечIдай патан гар 
къарагънавай.

Дагълариз тади квай камаралди 
гатфар хкаж жезвай. Губазауздин 
тамукай килигна хьиз, гатфар, шеври 
руш хьиз, кьецIил кIвевривди чи 
гьаятдизни атана; булушкадин этег 
хкажна, ам таза къацу векьелайтIуз 
фена ва виридан кьил элкъуьрна – 
мал-къарадин, къушарин, векьер-
кьаларин. Уьмуьр, булах хьиз, ргаз 
эгечIна.

Гьа икI бадеди мад сеферда зун 

экв ахъа жедайла ахварай авудна ва 
Хазарула къалурна:

– Килиг, бала чан!
Хазарула экуь-яру гинибашар 

алаз зурбадаказ акъвазнавай, 
адан парталрин хуру, зегьметар 
чIугуна юргъун хьанвай къарийри 
чпин хуруяр ахъайдайвал, ачух 
тир, вични хъуьрез акъвазнавай 
ва амалдарвилелди чи патахъди 
килигзавай.

– Гьун, за ваз вуч лагьанай! – 
вичин гъалибвал гьисснавай бадеди.

– Вуна зун дели авун кьетIнаваз 
тахьуй? – хабар кьуна за бадедивай, 
мез галкIиз-галкIиз.

Цуьк ахъайна Хазарулади, вични 
гьихьтин цуьк!.. Кьуд патахъай 
къвез адал чIижер ацукьзавай, 
кулар-кулар хьана! Хилерал 
тIурари емишар кьунвай – гьикьван 
алатIа гьисабиз жедайвал тушир! 
Ахпа абур, дигмиш жез, ацIузвай, 
туькме жезвай, чебни гьикI! 
Хазарулади сагъ са йисан къене 
бес жедай кьван ичер гана – чазни, 
чи къуншийризни, – абурукай 
зурар ийидайбуру чигдиз тIуьна, 
мурабаярни жемер ийидайбуру чпиз 
кIандайвал авуна. Хазаруладин 
ичер саралай ийидай кьван  маларин 
рикIни ягъна жеди. Зи рикIеллама, 
за гьар юкъуз Теофан Дугладзедин 
кализ кIукI алаз ацIурнавай зимбил 
ичер тухудай.

– Бесрай, яда, зи кал секиндиз 
тур! – хъел атанай садра Теофаназ, 
за адан калин къайгъу чIугвазвай 
саягъ акурла.

– Мукьвара ада некIедин чкадал 
ичерин компот гун мумкин я!

– На вуч авуна, я Хазарула? Вири 
хуьруьн кьил икI элкъуьриз валай 
гьикI алакьна? – хабар кьуна за 
тарцивай кьуьд алукьдай йикъара, 
яргъи лашуналди лап кукIва амай 
эхиримжи, кихери кIуфар ягънавай 
ич ахвуддайла.

– Емишдин тар яз хьайила, вични 

ичинди, анжах гьа гьакI авуна 
кIанда! – жаваб ганай Хазарулади, 
вичин кьуьзуь жалгъайрив жикь-
жикь ийиз туналди.

И йис яргъалди чи   рикIел 
аламукьна: Хазарулади мад емишар 
хганач. Гьикьван за адак кичIерар 
кутунатIани, къурхуяр ганатIани, 
минетар авунатIани, чIалал атанач! 
Хазаруладин хазарулавиляй кьур 
акъатна.

Кьве йис алатна, чна кIвевридай 
чехир къачузвайла, баде сифте 
цавуз, ахпани Хазаруладиз килигна 
ва, кьил галтализ-галтадиз, заз, са 
патан касдиз хьиз, лагьана:

– Къе жив къвада, чун, лагьайтIа, 
кIарасар авачиз амукьна. – Адан 
ванце са гьихьтин ятIани наразивал 
авай. – Чун михьиз мекьила чIагида. 
Хазарула атIана кIанда.

– Са йисуз акъваз хъийин, баде 
чан, ахпа атIуда, – минет авуна 
за. – Къала кван за адаз садра мад 
кичIерар хгун…

– Вун гъавурда гьат, я бала, им адан 
эхир я. Зак, кьуьзуь къаридик, са 
куьнивай кичIе кутаз тежезмайвал, 
гьадакни кичI кутаз хъжезмайди 
туш.

– Ваъ, – лагьана за, – завай жедач, 
завай ам атIуз жедач!

– ГьикI жедач! – цIай кьуна 
бадеди. – Аквар гьалда, ваз зун 
рахунни кицI элуькьун са гафар я!

Зун кIевиз акъвазиз лахъна:
– Ваъ, баде! Ваъ… Ам атIуз зи гъил 

къведач.
– Вучиз? – Мягьтел хьана баде.
– Я-а-а дишегьли, ам вун туширни 

заз лагьайди: бес тарциз вири ван 
жезва?!

– Хьана, хьана, чан бала, бес я. 
Кьуьзуь кьиляй сивел текъведай 
гаф жедани. Вунани япар куьрсна 
гьа, чIалахъ хьана зи. Инсандиз 
инсандин ван текъвезвайди – 
тарциз къведани? Килиг, фронтда 
инсанри чпи чеб рекьизва. За а 

чIавуз зарафатнай, чан хтул, вун зи 
гафарихъ агъада лагьана за гьич 
фикирни авуначир.

– Ваъ, – гьавалат хьанвай зун, – 
завай жедач! Заз чиз, тарциз неинки 
ван къвезва, адаз акванни ийизва. 
Тамаш, ада чаз гьикI далу гузватIа.

– Вай, вай!.. Заз ван жезвайбур вуч 
гафар я, зун биши хьанвайтIа хъсан 
тир хьи! – кьил галтадиз-галтадиз 
рахана баде, шелар–хвалар авуна 
ва лап рикIивай капашдив вичин 
хъвехъ  кутуна ягъна. – Э-э, вавай ни 
хабар кьазвайди я. За ви, кIамашдин, 
мефтIер чIурни авуна, ви дуванни 
за аквада. Гьей, я къуншияр! Я 
жемятар, инал ша, инал ша! И дили 
хьанвай гада вирида санал зунжурда 
тур! Гуж хьана заз, ам яргъалди 
яшамиш хъжедач! – Гила бадеди 
куьмекдиз ша лугьуз вири хуьруьз 
эверзавай.

– Гьей, Каландадзедин хендеда! 
Ваз а гададивай вуч кIанзава? 
Вуч патал на адан руьгь Худадив 
вахгуз тади къачузва? – бадедин 
шел-хвалдиз жугъунрин арадавай 
рекьяйтIуз са гьиниз ятIани физвай 
Анания Салуквадзеди жаваб гана, 
ада кьил чи гьаят галайвал вегьена.

– ГьикI вуч кIанзава, батоно* 
Анания! Де жува лагь, кьве йис 
вилик за зи хайи хтулдив емишар 
тегъизмай и Хазаруладик кичIеяр 
кутаз тунай. Гила за адаз тар атIутI 
лугьузва, минетарзава. Идаз, 
лагьайтIа, атIуз кIанзавач. Чидани, 
вучиз ятIа? Бес, лугьуда, тарциз вири 
аквазва, вири ван къвезва… Хибри 
ихтилатар ийизва! – рикIивай 
лагьана бадеди ва мугьмандив яру, 
михьи «Одеса»* чехирдив ацIанвай 
истикIан вугана.

– Пакам хийирар ва Аллагь ваз 
куьмек хьуй, калбатоно* Дареджан, 
– бадедиз салам–дуьадин гафар 
лагьана, Анания Салуквадзеди 
ахьтин иштагьдалди чехир хъвана 
хьи, зи сивиз цIаран яд атанай, 

налугьуди зун жув чехирдив 
ацIанвай ахъа чIуридин* патав 
акъвазнавачир.

– Аквазва…ва ван къвезва? – 
хабар хкьуна Ананияди, вичин яру 
тав квай спелрилай гъил чIугуна 
хьиз.

– Неинки аквазва ва ван къвезва, 
азиз Анания! И неречI акьван кими 
хьанва хьи, зун инанмишарзава: бес 
тар рахунни ийизва! – шикаятна 
бадеди. – Амма ина гададин тахсир 
авач. Адан мефтIер чIурайди зун я, 
тарагъаждин епина кьилни за тун 
лазим я!

– Пакам кьиляй гадади ви 
чехирдин тIеам акунваз тахьуй? – 
жузунна Анания Салуквадзеди.

				    (КьатI ама).

*Батоно – гуржийри, яшдиз 
чIехи итимдихъ галаз рахадайла, 
гьуьрметдин лишан яз лугьудай гаф.

*«Одеса» – уьзуьмрин са сорт
*Калбатоно – гуржийри, 

дишегьлидихъ галаз рахадайла, 
гьуьрметдин лишан яз лугьудай гаф.

*ЧIури – чехир хуьн патал чилик 
кутадай еке гичин, зурба гетIе.

КьуьртIуь вечрез туькIуьрна
Са къулай чка,
Эцигна гъил элкъуьрна
Са шумуд кака.

Тахтунавай лалудин
Дамахдиз килиг,
Ацукьнавай кутуна
Какаяр кIаник.

Вахтар хьана экъечIна
ЦицIибар цIийи,
Гьатна вечрен гуьгъуьна
ЦIивцIивар ийиз.

А цицIибдин къекъуьнар
Патахъбур хьана,
Адан кIвачер, куьз ятIан,
Члахъбур хьана.

Цив ацIанвай тияндиз
Вегьена бирдан,
Сирнавна гьа цицIибди,
Тик кьуна гардан.

Вечряй гьарай акъатна:
– Къуд-къуда, къуда!
ЭкъечI, за ви кукIушдиз
Яда кIуф-кIута! 

Садра гьа и цицIибдал
Хъуьрена са кIек:
– Шулу яни кIвачер ви,
Гудани куьмек?

– Ваъ, – лагьана цицIибди, –
Вечрез куьмек це.
Ша, вирел фин, гьахьин чун,
Сирнав ийиз, це.

– Пагь фидатIа фида ман,
Ку-куку-реку!
Патахъ, кьецIи идав гвай
Дамахар аку!

Вире гьахьна, цицIибди
Авуна кьуьлер.
КIек акъвазна къерехдал,
Экъисна вилер.

Килигзавай и чIавуз
Хъвериз са гада.
Вечрек кака уьрдегдин
Кутунай гьада.

Чил живедик акатайла,
Къуьлуьн цIирер хкатайла,
Еке жеда къуьлуьн кьилер,
Вегьена кьуд патахъ хилер.

Инсанни, хва, я къуьлуьн цIир,
Эгера ваз хьайитIа чир,
Са тварцикай жеда агъзур,
Ийида, хва, кIатIар ацIур.

Сифтен-сифте кIанда келле,
Фикир-фагьум ая куьне.
Гьич садрани жемир гъалатI,
АцIура, хва, а къуьлуьв кIатI!

Вунни, зи хва, амукьдач тек,
Жеда вахъни диши-эркек.
Са хуьр ацIай жеда югъ-кIвал,
Хъижедач ял ядай мажал.

Сабур ая, къведа са вахт,
Ачух жеда, бала, ви бахт.
АцIайди хьиз къуьлуьв кIатIар,
Жеда хзан ваз са кьадар.

Акъуд жуван келледай гум,
Ксай месик ийиз фагьум.
Жагъура рехъ жуваз мублагь,
Инсанвилин квадармир ягь!

– Диде, диде, чи данадиз сарар 
чуьхуьдай щетка къачу.

– Данадин щетка куьз я, я бала?
– Чарасуз я, диде, накь 

данади чекмеяр михьдай щетка 
жакъвазвай, адак хаталу азар 
акатун мумкин я.

* * *
– Диде, чи Мурад инсафуз яз чIехи 

жезва.
– Ада вучна, зи руш?
– Мичек шупIна кьена.
– Ам инсафсузвал жезвани, 

мичекри чун кIасзава эхир.
– Бес, я диде, лифтдини кIвалах 

тийизвайла и 10 лагьай мертебадиз 
са гуж-бала хкаж хьайи мичекди 
япал вичин шуькIуь сесиналди мани 
лугьузва лугьуз, ам яна рекьидани? 
Лугьудай ман вичин манияр.

* * *
Ахварай аватай Мурад вилив гъуд 

гуьцIиз шезва.
– Вуч хьана, я хва?
– Сенфиз зи дуст Цми вацIу 

тухвана.
– Йифди ксанвайла ваз вуч чида, я 

ваз а Цми тIвар алай дустни хьайиди 
туш.

– Кар гьана ава ман, чан диде, 
эхирни жуваз са цIийи дуст хьана 
лугьуз шадвалзавай за сенфен йифди 
ахварай; гьамни вацIу тухвана, я ам 
вахъ галазни танишиз агакьнач.

 * * *
– Яда, Мурад, куь къунши 

кьеналда, адаз вуч хьана, 
фагъирдиз?

– Мичекди кIасна ам, дуст кас.
– Яда, мичекди кIасна лугьуз 

рекьидани, я кIвал къени хьайиди?
– Зи къунши симин пагьливан 

тир, дуст кас, ам симинал 
къугъвадай арада мичекди адаз 
къаст кьуна, фена пагьливандин 
вилиз сух хьана.

* * *
– Мурад, ваз стхаяр авани?
– Авай, гила амач.
– Бес абур гьиниз фена?
– Гила абурукай чи къуншияр 

хьанва, чун абурун кIвалериз 
мугьманвилиз физва.

* * *
– Баде, ваз зоопарк акурди яни?
– Эхь, чан, хтул, Магьачкъаладиз 

фейила, са шумуд сефер фенай, ана 
чаз кьефесра авай север, маймунар 
акунай; чна абуруз адет яз яр-
емиш, къенфетар гудай.

– Чан баде, ша чун зоопарк 
къугъван. Зун кьефесда авай 
севрен шараг хьурай, вуна заз 
къенфетар це.

* * *
– Я Мурад, диде кIвале авани?
– Эхь, хала, ада хъуьцуьганрин 

булушкаяр дегишарзава.

 * * *
Ислен югъ тир. Классда гьисаб 

тарс физвай.
– Накь Саидни Жавид 

тамам кьуд сятда тIамайрал 
къугъвана. Абурукай гьар сад 
шумуд сятда къугъвана? – хабар 
кьуна гьамиша шад Сулеймат 
муаллимди аялривай.

Зи хтул Тамума гъил хкажна. 
Муаллимдини адаз жаваб гудай 
ихтияр гана.

– Саидни Жавид гьар сад кьве 
сятда къугъвана.

Аялар вири хъуьрена.
Яраб абур вучиз хъуьренатIа?

* * *
– Летчик хьун патал 

секиндурумлу инсан хьана 
кIанда, – лагьана КIватIи-
КIватIаша аялриз.

Гьа и гафар сиве амаз, адаз 
доскадал эверна.

– За къе тарс чирнавач, – гьа 
чкадилай жаваб гана КIватIи-
КIватIаша. Муаллимди адаз кьвед 
яна. КIватIи-КIватIаша виридаз 
ван жедайвал жаваб гана:

– Аквазвани квез? Летчик жез 
кIан хьун гьикI ятIа? Зун гьич са 
кIусни секинсуз жезвач.

 * * *
– Багъишламиша, ду-ст, амма 

вун зи чкадал ацукьнава?
– Им ви чка тирди вуна квелди 

тестикьарда?
– Ви шалвардалди дуст, вун зи 

морожнидал ацукьнава.

* * *
– Тадиз чи кIвализ ша, духтур, зи 

бадедиз пис хьанва?
– За меслят гайи зилийрини куьмек 

ганачни?
– Ваъ, валлагь. Са гуж-баладалди са 

пуд за адав нез туна, мад сакIани рази 
жезвач.

Япония чилин шардал 
виридилайни гзаф залзалаяр 
жезвай уьлкве я. Гьавиляй 
анин алимри залзалайри гузвай 
зиянар тIимиларун патал гзаф 
кьадар ахтармишунар кьиле 
тухузва.

Алимри кьатIайвал гьайванриз 
ва балугъриз залзала жедайди 
виликамаз хабар жезва. Тажуб кар 
ам я хьи, бязи набататрини и рекьяй 
инсанриз куьмек гузва.

Акациядин тарарал гуьзчивал 
тухвай алимри абурун къилихар 
ахтармишна лугьузва хьи, эгер 
акациядин тарарал, абурун уюнрал 
амал авуртIа, залзала жедай вахт 
виликамаз чир хьун мумкин я, 
инсанарни рикIел алачир хата-
баладикай хкечIиз агакьда.

Техника вилик фирдавай тIебиатдин 
михьивал тIимил жезвайди виридаз 
ашкара я. И карди инсаниятдик 
къалабулух кутазва. Иллаки вири 
уьлквейрин алимри тIебиат хуьнин 
меселайрал кIвалахзава. ТIебиатди 
вичини чаз куьмекчияр гузва. И жергеда 
сифтени сифте чепелукьарни чIижер 
ава. Чепелукьар гзаф авай чка чиркин 
чка жедач. ЧIижерни гьакI я. Эгер 
хатадай ягъалмиш хьана чIижери 
шаклу чкайрилай шире кIватIайтIа, 
адакай арадал атай виртни бегьемди 
жедач, адак хаталу затIарни акатун 
мумкин я.

Санлай къачурла чIижер авай чкаяр, 
чIижери кул гузвай чкаяр михьи чкаяр 
жеда.

19СОКОЛЁНОК 1/2018



Са къугь рекьизвай. Ам аквада 
пехърез. Къведа и пехъ къугьдин 
кьилив ва лугьуда:

– Эй язух къугь! Гзаф кьарувална 
вуна и дуьньядал, жуван гуьзелвилелди 
тIебиатдиз къуллугъна. Ви тариф акъат 
тавур чка чилел аламач: виринри вун 
машгьур я.

– Гьар садаз чIехи гъуцра вичин пай 
ганва, – жаваб яз лагьана къугьди. – И 
дуьньядал къведай югъни гьадан гъиле 
ава, хъфидай югъни. Чаз гуьзелвал 
гунни, тагунни гьадалай аслу я.

– Вун гьахъ я, – лагьана пехъре, – 
амма заз вавай ийидай са тIалабун 
ава. Вун рази жедатIа чидач заз.

– Лагь жуван тIалабун. Рекьизвайдаз 
рази тежедай са шартIни авач.

– Заз вуна ви лувар гайитIа, 
кIанзавай.

– Къачу, ваз хьуй, – рази хьана 
къугь.

Пехъ а кьадар шад хьана хьи, ада гьасятда 
къугьдивай лувар къачуна, вичик кутуна, 
вичинбур са къерехдиз гадарна. Ахпа лув 
гана пехъре. Лув гана?! Вири къушар, адаз 
килигиз, хъуьрез хьана.

– Им вуч я и цавай физвай абурсуз, 
кIалубсуз затI? – лагьана абуру сада-садаз. – 
Циф хьана циф туш, къуш хьана къуш туш…

Цава, дугъриданни, кIватIи-кIватIар жезвай 
хьтин са затIуни лув гузвай.

Эхирни акуна пехърез: вири вичел хъуьрезва, 
вирида вичикай ягьанатар ийизва, вичиз 
тегьнеяр язава. Ам кардин гъавурда акьуна. Са 
гуж-баладалди къугь алай чкадал лув хгана, ада 
вичихъай къугьдин лувар галудна, тадиз вичин 
лувар галкIур хъувуна.

– Гьикана, зи лувар ваз хуш хьаначни? – суал 
гана рекьизвай къугьди.

– Хьана, – пашмандиз жаваб гана пехъре, 
– амма акуна, за кьатIунна  хьи, гьар садаз, 
гьелбетда, вичин лувар хъсан я. Анжах 
жуван лувар кутугнава.

– ГьакI я, – лагьана къугьди, – гьар 
сад вичин кIалубда гуьзел я. Масадал 
пехилвал авун хъсан кар туш.

***
Къене гьарфар авай афар,
Гьарфарикай жезва гафар.  

 ***
Лацу чIурал чIулав къацар.

***
Пуд варз жеда хъуьтIуьхъ галаз 

къуршахда,
Ахпа къведа цуьквер аваз 

къужахда.

***
КIвалин булах, гьуьрмет хуьдай 

яшарин,
Къуьнуьхъ жеда сусаринни 

рушарин.

***
Югъди иесдиз авурбур къуллугъ,
Йифиз жедайбур ракIарин кьулухъ.

 ***
Лацу лечек алай чIавуз
ЦIилерикай зар жеда,
ЧIулав лечек алай чIавуз
Къирме жеда, хар жеда.

***
КIатIар ацIрай гваз къведайти 

бегьерар, 
Ам атайла артух жеда мехъерар

***
Шарагар я,
ЦицIибар туш какадин.
Шандакьчияр,
Чими къул чи пакадин.

***
Къукърум ягъиз,
Лугьумир я къарачи.
КIвале къал тваз
Рахадайди алачиз.

 ***
Кьуьдхверар я
Къулайдайбур чамарар,
Гьелекда вун
ДегишайтIа чкаяр.

***
Гарал къугъваз тIаратIар,
Гьекьедава кьавалар.
Кавалравай кьуьзекар
Ацукьнава къаварал. 

